
臣勸　上卽皇帝位　上不許善長等力請曰殿下起濠

梁不階尺土遂成大業四方羣雄剗削殆盡遠近之人莫

不㱕心誠見天命所在願早正位號以慰臣民之望　上

曰我思功未服于天下德未孚于人心一統之勢未成四

方之途尙梗若稱大號未愜輿情自古帝王之有天下知

天命之有歸察人心之無外猶且謙讓未遑以俟有德常笑

陳友諒初得一隅妄自稱尊志驕氣盈卒致亡滅遺譏于

後吾豈得更自蹈之若天命在我固自有時無庸汲汲也

　〈按張士誠初起高郵而遽已稱王陳友諒方有江漢而卽已稱帝我　太祖平張陳一江南而猶謙謙若此人〉

　〈之有度相去何遠嗚呼漢高祖誅秦滅頃然後從諸侯王之請而卽帝位眞主規模固自別矣〉

中書參議李飲冰楊希聖弄權不由執政李善長劾奏之

上命黥二人面云奸狡百端詭譎萬狀○張士誠被圍旣

久突圍決戰城左陣嚴不敢犯轉至盤門欲奔常遇春營

遇春覺之分兵北濠截其後遣兵與戰良久未決遇春撫

王弼背謂曰軍中皆稱爾爲猛將能爲我取此乎弼應日

諾卽馳鉄騎揮雙刀往擊之敵小却遇春率衆乘之士誠

兵大敗人馬溺死沙湓潭甚衆士誠馬驚墮水幾不救輿

入城勢益窮窘○丁德興同諸將圍蘇州八月卒于軍中

　〈按丁德興後追封濟國公塑像祀于功臣廟〉

姑蘇圍急降將李伯昇欲說令士誠㱕命乃遣客詣士誠

--

召之入曰爾欲何言客曰吾爲公言興亡禍福之計士誠

曰何如客曰公知天數乎昔項羽喑嗚叱咤百戰百勝卒

敗垓下天下歸于漢祖何則此天數也公初以十八人入

高郵元兵百萬圍之此時如虎落穽中死在朝夕一旦元

兵潰亂公遂提孤軍乘勝攻擊東據三吳有地千里甲士

數十萬南面稱孤此項羽之勢也誠能于此時不忘高郵

之危苦心勞志收召豪傑度其才能任以職事撫人民練

兵旅御將帥有功者賞敗軍者戮使號令嚴明百姓樂附

非特可保三吳天下可取也士誠曰足下此時不言今復

何及客語曰吾此時雖有言亦不得聞也何則公之子弟

將帥親戚羅列中外美衣玉食歌妓婦女日夕酣宴身衣

天下至美口甘天下至味猶未厭足提兵者自以爲韓白

畫謀者自以爲蕭曹傲然視天下不復有人當此之時公

深居于內敗一軍不知失一地不聞縱知亦不問故淪至

今日士誠曰吾亦甚恨無及然則今當何如客曰吾有一

策恐公不能從也士誠曰不過死耳客曰使死有益于國

家有利于子孫死固當不然徒自苦耳且公不聞陳友諒

乎跨有荆楚兵甲百萬與江右之兵戰于姑孰鏖于鄱陽

陳友諒舉火欲燒江右之船天乃反風而焚之友諒兵敗

身喪何則天命所在人力無如之何且今攻我甚急公恃

